
BUDJET DAROMADLARINI 
SHAKLLANTIRISHNING XORIJ TAJRIBASI
Saipnazarov Shaylavbek Aktamovich
TDIU “Oliy va amaliy matematika” 
kafedrasi dots.nti

Annotatsiya: Ushbu maqolada xorijiy tajriba, davlat moliyasi siyosatini amalga oshirishda budjet daromadlarini oshirish 
strategiyalarining samaradorligini namoyish etadi. Mazkur tadqiqot AQSH, Yevropa Ittifoqi davlatlari va Osiyodagi qator 
mamlakatlarning moliyaviy modellari asosida budjet daromadlarini shakllantirishdagi ijobiy va salbiy omillarini ko‘rib 
chiqadi. Muallif milliy va mahalliy darajadagi moliyaviy barqarorlikni ta’minlashda, soliq siyosatining roli, bugungi kundagi 
global muammolar va talablarga javob berish uchun qanday o‘zgarishlar zarurligini tahlil qiladi.

Kalit soʻzlar: soliqqa tortish, soliq siyosati, soliq tizimi, xalqaro moliya korporatsiyasi, bilvosita soliqlar.

Abstract: In this article, foreign experience demonstrates the effectiveness of strategies for increasing budget revenues 
in the implementation of public finance policy. This study examines the positive and negative factors in the formation of 
budget revenues based on the financial models of the USA, European Union countries and a number of countries in Asia. 
The author analyzes the role of tax policy in ensuring financial stability at the national and local levels, and what changes 
are needed to meet today's global challenges and demands.

Key words: taxation, tax policy, tax system, international financial corporation, indirect taxes.

Аннотация: В данной статье зарубежный опыт демонстрирует эффективность стратегий увеличения доходов 
бюджета при реализации политики государственных финансов. В данном исследовании рассматриваются поло-
жительные и отрицательные факторы формирования доходов бюджета на основе финансовых моделей США, 
стран Евросоюза и ряда стран Азии. Автор анализирует роль налоговой политики в обеспечении финансовой 
стабильности на национальном и местном уровнях, а также какие изменения необходимы для удовлетворения 
сегодняшних глобальных вызовов и требований.

Ключевые слова: налогообложение, налоговая политика, налоговая система, международная финансовая корпо-
рация, косвенные налоги.

K I R I S H
Soliqqa tortish mexanizmlari – iqtisodiyotning muhim vositasi bo‘lgani uchun g‘arbdagi rivojlangan mam-

lakatlarda xo‘jaliklarni boshqarishda ulardan foydalanish tajribasi biz uchun qiziqarli ahamiyat kasb etadi. Yangi 
soliqlar joriy etib, oldingi soliq va yig‘imlarni bekor qilib, stavkalarini oshirib yoki pasaytirib, boshqa vositalardan 
foydalanib, davlat, faqat o‘z milliy budjetini shakllantirmaydi, balki jamiyatda tegishli ijtimoiy-iqtisodiy vazifalarni 
hal qiladi, ahloqiy va siyosiy vaziyatni yaxshilaydi, fuqarolarning mehnat faolligini rag‘batlantiruvchi muhit 
yaratadi. Shu ma’noda, soliq mexanizmlari mamlakatning farovonlikka erishishi uchun zamin yoki bu yo‘lda 
unga tusiq xizmatini o‘tashi mumkin. Soliqqa tortish mexanizmlarini takomillashtirishda xorijiy mamlakatlar tajri-
balarini o‘rganish, samarali tartiblarni aniqlash va amaliyotga joriy etish o‘rinli bo‘ladi.

Xorijiy mamlakatlar soliqqa tortish amaliyotida qator ijobiy tajribalar to‘plangan. Ularda soliq siyosatining 
tizimli izchil amalga oshirilishi davlat budjeti daromadlarining bir me’yorda barqaror o‘sishiga, xarajatlarning esa 
maqsadga muvofik sarflanishini ta’minlaydi. Zero, har qanday davlatda ham soliq mexanizmlarining o‘ziga xos 
yutuq tomonlari bilan birga kamchiliklardan holi emas. 

M A V Z U G A  O I D  A D A B I Y O T L A R  S H A R H I
Davlat budjet daromadlarini shakllantirish va boshqarish masalalari bugungi kunda iqtisodiy barqarorlikni 

ta’minlashda muhim ahamiyat kasb etadi. Turli mamlakatlarning budjet daromadlarini shakllantirish tajribasi 
bu borada boy amaliyot va yondashuvlar to‘planganini ko‘rsatadi. Xalqaro tajribani o‘rganish budjet siyosatini 
samarali olib borish, daromadlar bazasini kengaytirish va davlat moliyasini barqarorlashtirishda muhim o‘rin 
tutadi.

AQSH budjet daromadlarini shakllantirishda federal, shtat va mahalliy daromadlar o‘rtasida aniq taqsimot 
mavjud. Soliqlar asosiy daromad manbai bo‘lib, shaxsiy daromad solig‘i, korporativ daromad solig‘i va qo‘shilgan 
qiymat solig‘i asosiy o‘rinni egallaydi. AQSH soliq tizimi ko‘p darajalilik va murakkab tuzilishi bilan ajralib turadi, 
bu esa soliqlarni to‘plashda katta miqdorda mablag‘ yig‘ishga imkon beradi (Slemrod va Bakija, 2017).

Yevropa Ittifoqi davlatlarida budjet daromadlarini shakllantirishda barqarorlik va adolatlilik tamoyillariga alo-
hida e’tibor qaratiladi. G‘arbiy Yevropa davlatlari soliqlarning yuqori stavkalari va ijtimoiy ta’minot tizimlari orqali 
budjet daromadlarini shakllantiradi. Germaniya, Fransiya va Buyuk Britaniya kabi mamlakatlarda soliqlardan 
tushadigan daromad davlat budjetining asosiy qismi hisoblanadi. Shuningdek, aksiz soliqlari, mulk soliqlari va 
qo‘shilgan qiymat solig‘i (QQS) muhim daromad manbalari sifatida namoyon bo‘ladi (OECD, 2020).

Xitoyda davlat budjeti daromadlari asosan soliqlar va davlat korxonalari faoliyatidan tushadigan daro-
madlar hisobiga shakllanadi. Rossiyada esa neft va gaz sektoridan tushadigan daromadlar davlat budjetining 
katta qismini tashkil etadi. Xitoyning iqtisodiy o‘sish sur’atlari va Rossiyaning tabiiy resurslarga boyligi ushbu 
mamlakatlarning budjet daromadlari shakllanishida muhim omillar hisoblanadi (Gao, 2017; Ivanov, 2021).

Xorijiy mamlakatlarning budjet daromadlarini shakllantirish tajribasi shuni ko‘rsatadiki, davlat budjetining 
daromad manbalarini diversifikatsiya qilish, soliqlarni samarali boshqarish va iqtisodiyotning turli sektorlaridan 
tushadigan daromadlarni jalb etish muhim ahamiyatga ega. Xalqaro tajribani o‘rganish orqali mamlakatimiz 
budjet siyosatini takomillashtirish va moliyaviy barqarorlikni ta’minlashda yangi yondashuvlar ishlab chiqilishi 
mumkin.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Budjet daromadlarini shakllantirishning xorij tajribasini o‘rganishda umumiylikdan individuallikka 
va aksincha tartibda deduksion yoki induksion usullardan foydalanish samara bersa, abstrakt-mantiqiy fikrlash 
usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, 
xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullarini keng 
foydalanildi.

T A H L I L  V A  N A T I J A L A R
Jahon mamlakatlarida soliq tizimi turli sharoitlarda shakllangan. XX asr o‘rtalarida soliq tizimi rivojlanishda 

urushdan so‘nggi islohotlar bilan bog‘liq bo‘lgan umumiy qonuniyatlar paydo bo‘la boshlagan. Yuqori darajadagi 
davlat xarajatlari o‘sha vaqtlarda tabiiy sur’atda katta hajmdagi soliqlarni yuzaga keltirgan. Yevropa mamlakat-
larida ham soliq solishning juda murakkab va ko‘p qirrali tizimlari amalda qo‘llanilgan bo‘lib, soliqlarning iqti-
sodiy ahamiyati turli mamlakatlarda turlicha bo‘lgan. 

Rivojlangan mamlakatlarda soliq tizimi ko‘pgina umumiy xususiyatlari va belgilari bilan ajralib turadi. Ularnig 
umumiy belgilariga to‘xtalib o‘tsak:

- rivojlangan qonunchilik bazasining mavjudligi, vujudga keladigan munozaralar, vazifalar hamda turli xil 
holatlarni hal etishning huquqiy va iqtisodiy vositalari, mexanizmlari va usullari;

- soliq organlari tashkil etilishining yuksak darajasi: zamonaviy texnika va aloqa vositalari bilan ta’minlan-
ganligi, yuqori ish haqi, jamoatchilik va ommaviy axborot vositalari bilan aloqa qilish darajasi; 

- soliq idoralarining soliq to‘lovchilar oldida ishonchga va obro‘ga ega ekanligi; 
- vazirliklar va idoralar vazifalarining aniq chegaralanib qo‘yilganligi va ular ichida bir-birini takrorlash holat-

larining yo‘qligi; 
- hukumatning vakili bo‘lgan va uning nomidan ish olib boradigan soliq agentining katta ahamiyatga ega 

ekanligi; 
- kadrlarni tahlil etish, o‘rganish, oldidan belgilash, o‘qitish, soliq to‘lovchilar bilan aloqalar bo‘yicha insti-

tutlarning mavjudligi; 
- soliq idoralarining axborot almashinish sohasida moliya organlari va bank tizimi bilan chambarchas 

bog‘liqligi; 
- soliqqa tortish tizimini tashkil qilish, rivojlantirish nazariyasi va amaliyoti yuqori darajada o‘zaro bog‘liqligi, 

qabul qilinadigan qarorlarning ilmiy asoslanganligi kabilar hisoblanadi.
Xo‘sh, bugingi kunga kelib O‘zbekiston soliq tizimining xalqaro miqyosdagi real nufuzi qanday? degan 

savol hammamizda o‘z-o‘zidan to‘g‘ilishi tabiiy. Ushbu savolga javob izlab topish maqsadida biz, jahon banki 
xalqaro moliya korporatsiyasi tomonidan har yili joriy qilinib kelinayotgan rasmiy hisobotlarga murojat qilamiz.

1-jadval. “Doing Business” reytingida dunyo mamlakatlarida biznesni yuritishdagi soliqqa tortish jarayonlari 
bo‘yicha indikator ko‘rsatkichlari natijalari [1].

№
Dunyo 

mamlakatlari
Umumiy 
reyting

Soliq 
undirish 
reytingi

To‘lov lar 
(yiliga 
soni)

Soat vaqti 
(yiliga)

Umumiy 
soliqlar 
stavkasi 

(foydadan%)

Hisobot topshirib 
soliqlar to‘langandan 
keyingi protseduralar 

indeksi (0-100)

1. AQSH 84,13 36 10,6 175 43,8 94,04

2. Armaniston 72,49 87 14 313 18,5 49,08

3. Belarusiya 70,81 96 7 184 52,9 50

4. Belgiya 77,69 59 11 136 57,1 83,45

5. Buyuk 
Britaniya 86,7 23 8 110 30,7 71

6. BAA 99,44 1 4 12 15,9

7. Germaniya 82,14 41 9 218 48,9 97,67

8. Gruziya 87,14 22 5 269 16,4 85,89

9. Janubiy 
Koreya 86,69 24 12 188 33,1 93,04

10. Ispaniya 84,44 34 9 152 46,9 93,6

11. Kanada 88,05 16 8 131 20,9 73,23

12. Kuveyt 92,48 6 12 98 13

13. Qatar 99,44 1 4 41 11,3

14. Qozog‘iston 79,47 50 7 178 29,2 48,85

“Doing Business” reytingida biznesni yuritishda soliqqa tortish jarayonlaridagi protseduralar bo‘yicha 
reytingi aniqlanadigan 190 ta mamlakatlar orasida 2022 yil O‘zbekiston soliq tizimining umumiy reytingi  
74 o‘rinni egallagan. Vaholanki, bu ko‘rsatkich 2017 yilda 87 o‘rinda edi, ya’ni o‘tgan yillarga nisbatan 13 pozit-
siyaga ko‘tarilgan.

Xususan 1-jadval ma’lumotlarida, soliqqa tortish jarayoniga oid ko‘rsatkichlar bo‘yicha 2022-yil  
O‘zbekistonda soliq undirish reytingi 78 o‘rinda, to‘lovlar soni (yiliga) 10 tani tashkil etadi, soat vaqti (yiliga) 
181 soat, umumiy soliqlar stavkasi esa 38,3 foiz va shuningdek, hisobot topshirib soliqlar to‘langandan keyingi 
protseduralar bo‘yicha indeksi 48,39ni tashkil etadi. Mazkur reyting ko‘rsatkichlaridagi ijobiy tomonga o‘zgarish 
tendensiyasi mavjudligi quvontiradi. Sababi, dunyoning rivojlangan AQSH, Kanada, Buyuk Britaniya, Belgiya 
kabi boshq. mamlakatlarining umumiy reyting ko‘rsatkichlari O‘zbekistonnikiga nisbatan past ekanini ko‘ramiz. 
Ammo, shunga qaramay harqanday davlatlar soliq tizimining ijobiy tomonlari mavjud bo‘lib, ularni mam-
lakatimizda ijodiy qo‘llash buni inkor etmaydi.

Ta’kidlash o‘rinli, jahon mamlakatlari soliq amaliyotida davlat budjeti daromadlari tarkibida bevosita va 
bilvosita soliqlar nisbatiga qarab u yoki bu mamlakat iqtisodiyotining rivojlanganlik darajasiga baho berish 
mumkin. Jahon tajribasidan bizga ma’lum bo‘lgan soliq tizimining bazis modellari mavjud: anglosakson model; 
yevrokontinental model; latinoamerikan va aralash model (2-jadval).

Anglosakson modelida, bunda soliqqa tortishning to‘g‘ri soliqlarga yo‘naltirilishi, ya’ni soliq yuki asosan jis-
moniy shaxslar toifasiga mansub soliq to‘lovchilar zimmasiga tushadi. Bilvosita soliqlar ulushi (QQS, sotishdan 
soliq va aksizlar) sezilarli darajada bo‘lmaydi. Ushbu model qo‘llanilayotgan mamlakatlarga Avstraliya, AQSH, 
Buyuk Britaniya, Italiya, Irlandiya va boshqa mamlakatlarni aytish mumkin.

Yevrokontinental modelining xarakterli belgisi bo‘lib, ijtimoiy sug‘urtaga yuqori ulushdagi ajratmalar hisob-
lanadi. Ya’ni, ularni ma’lum miqdordagi soliq to‘lovlari deb aytish mumkin. Bu, o‘z navbatida, G‘arbiy Yevropa 
mamlakatlari tomonidan olib borilayotgan ijtimoiy yo‘naltirilgan siyosat bilan izohlanadi. Bunda egri soliqlar 
ulushi jumladan, QQS muhim ahamiyat kasb etadi, ya’ni bilvosita soliq tushumlari bevosita soliqlardan bir 
necha marotaba ko‘proq bo‘lib, jami budjet daromadida ularning ulushi 22 foizdan kam bo‘lmagan miqdorni 
tashkil etadi. Shunga o‘xshash sur’atlar Niderlandiya, Norvegiya, Fransiya va Shvetsiyada kuzatiladi.

2-jadval. Jahonda soliq tizimining bazis modellarining asosiy xususiyatlari [2].

Anglo-sakson model Yevro-kontinental model Lotin-amerikan model Aralash model

Qo‘llaniladigan mamlakatlar

Avstraliya, AQSH, Buyuk 
Britaniya, Italiya, Irlandiya  
va boshq.

G‘arbiy Yevropa 
mamlakatlari, Niderlandiya, 
Norvegiya, Fransiya va 
Shvetsiya

Boliviya, Chili, Peru va 
boshq.

Argentina, Avstriya, Ispaniya 
va boshq.

O‘ziga xos xususiyati

Soliqqa tortishning to‘g‘ri 
soliqlarga yo‘naltirilishi

Ijtimoiy sug‘urtaga yuqori 
ulushdagi ajratmalar, ya’ni 
bilvosita soliq tushumlari 
bevosita soliqlardan ko‘proq

Budjet daromadlarini 
inflyatsiyadan himoya qilish 
maqsadida egri soliqlarni 
undirishga yo‘naltirilgan

Davlat budjeti daromadlarini 
to‘g‘ri yoki egri soliqlar 
turi yoki soliq to‘lovchilar 
guruhlariga bog‘liqligin 
inkor etgan holda, budjet 
daromadlarining tarkibiy 
tuzilishini diversifikatsiyalaydi

Iqtisodiyotda inflyatsiya darajasi ko‘p hollarda latinoamerikan modelining o‘ziga xos xususiyatini belgilab 
beradi. Bunda to‘g‘ri soliqlarga ko‘ra, egri soliqlarning yuqori darajadagi inflyatsiya sharoitiga qulay mosla-
shishini inobatga olgan holda, aksariyat latinoamerikan mamlakatlarida budjet daromadlarini inflyatsiyadan 
himoya qilish maqsadida egri soliqlarni undirishga yo‘naltirilgan. Shundan kelib chiqib, budjet daromadida egri 
soliqlar ulushi Boliviyada 42 foizni, Chilida 46 foizni va Peruda 49 foizni tashkil etadi [3].

Soliq tizimida aralash modelning amal qilishi quyidagi holatlar bilan izohlanadi. Ya’ni, aksariyat mamlakat-
larda davlat budjeti daromadlarini to‘g‘ri yoki egri soliqlar turi yoki soliq to‘lovchilar guruhlariga bog‘liqligini inkor 
etgan holda, budjet daromadlarining tarkibiy tuzilishini diversifikatsiyalaydi. Masalan, Ispaniyada egri soliqlar 
salmog‘ining yuqori bo‘lishiga qaramasdan to‘g‘ri soliqlar ulushi      36 foizni tashkil etadi. Mazkur model yo‘na-
lishi Argentina, Avstriya, Ispaniya mamlakatlarida qo‘llanilmoqda.

Rivojlangan mamlakatlarda iqtisodiyotni yuksaltirish maqsadida soliq islohotlariga ko‘proq e’tibor berilib, 
iqtisodiyotning turli tarmoqlarini tartibga solish va rivojlantirishda soliq mexanizmidan samarali foydalanmoqda. 
Yuridik va jismoniy shaxslarning biznes yuritish faoliyati soliqlar vositasida tartibga solinadi. Davlatning iqti-
sodiyotga aralashuvi soliqlar asosida namoyon bo‘lib, xo‘jalik subyektlari faoliyatiga to‘g‘ridan to‘g‘ri aralashuv 
davlat vazifasiga kirmaydi. Biznes subyektlari o‘zining xususiy faoliyati doirasida qulayliklarga ega bo‘lishi kerak 
va shundagina mamlakat iqtisodiyoti rivojlanadi. Respublikada ham rivojlangan mamlakatlar amaliyotidan foy-
dalangan holda, soliqqa tortishni optimal darajada tashkil etib iqtisodiyotni jadal rivojlantirish va zarur tarmoq-
larni yuksaltirish mumkin. Lekin aytish o‘rinli, bu borada respublikada tinimsiz islohotlar amalga oshirilayotgan-
ligi bois, qator yutuqlarga ham erishilmoqda.

Soliq islohotlari tarixiga nazar soladigan bo‘lsak, XX asrning oxirida dunyoning ko‘pgina mamlakatlarida, 
shu jumladan, AQSH, Germaniya, Buyuk Britaniya, Fransiya, Yaponiya, Shvetsiya va boshqa qator mamlakat-
larda tadbirkorlikni rag‘batlantiradigan va kapital jamg‘arishni tezlashtirishga qaratilgan islohotlar olib borilgan. 
Ushbu mamlakatlarda yuksak texnologiyali ishlab chiqarishlar soliq mexanizmi orqali rag‘batlantirilgan. Masa lan, 
Shotlandiya, Angliyaning shimoliy hududlari, Shimoliy Irlandiya, Belgiyadagi toshko‘mir va metallurgiya hudud-
lari fan-texnika taraqqiyoti ta’siri ostida inqirozga yuz tutgan vaqtda iqtisodiyotni tushkunlikdan chiqarishning 
soliq yo‘li muhim o‘rin tutdi. Ushbu hududlarda infratuzilmani zamonaviylashtirish, sanoatni yangi ilg‘or ishlab 
chiqarish texnologiyalari bilan ta’minlash, ishchi kuchiga qayta malaka berish vazifasi turardi. Shuning uchun 
ham, xo‘jalik subyektlari moliyaviy faoliyatini mustahkamlaydigan va investitsiyani rag‘batlantiradigan islohotlar 
amalga oshirilib, quyidagi yo‘nalishda olib borilgan:

- birinchidan, xo‘jalik subyektlari daromadini ko‘paytiradigan,  investitsiyani amalga oshirishga yo‘naltiri-
ladigan va malakali xodimlar tayyorlashni rag‘batlantiradigan soliq imtiyozlari berilgan;

- ikkinchidan, muomaladagi pul massasini kamaytirish va inqirozni jilovlash uchun bilvosita soliqqa tortish 
salmog‘i biroz oshirilgan.

X U L O S A  V A  T A K L I F L A R
Bilvosita soliqqa tortish salmog‘ining oshirilishi shunday yo‘sinda tashkil etilganki, ushbu soliqlar korxonalar 

faoliyatini tartibga soluvchi va nisbatan betaraf soliq sifatida namoyon bo‘lgan. Yuqorida qayd etilgan islohotlar 
sababli rivojlangan davlatlarda ham bevosita soliq stavkalari qisman pasaytirilgan. Shu jumladan, “korporat-
siyalardan olinadigan daromad solig‘i stavkasi AQSHda 46 foizdan 34 foizga, Buyuk Britaniyada 45 foizdan  
35 foizga, keyinchalik 33 foizga, Yaponiyada 42 foizdan 40 foizga, Fransiyada 50 foizdan 45 foizga va keyin-

chalik 34 foizga pasaytirildi” [4]. Bundan tashqari, ushbu davlatlarda jismoniy shaxslar daromadlarini soliqqa 
tortishda yuqori stavkalar miqdori pasaytirildi. Ya’ni, bu tadbirlar xususiy sarmoyalarni ko‘paytirish, ularni iqti-
sodiyotga yo‘naltirish va tadbirkorlikni rivojlantirish uchun amalga oshirildi. Mazkur davlatlarning ayrimlarida 
bevosita soliqlar yuki kamayishi bilan bilvosita soliqqa tortish hajmi bir muncha ko‘tarildi. Masalan, Germani-
yada QQS stavkasi 14% dan 15% ga, Yaponiyada sotuvdan soliq stavkasi 3% dan 5% ga ko‘paydi.

Ushbu mamlakatlarda bozor iqtisodiyoti munosabatlari to‘liq shakllanganligi bois, bilvosita soliqlar xo‘jalik 
subyektlarining aylanma mablag‘larini qisqartirmagan va tadbirkorlikka jiddiy ta’sir etmagan va aksincha (raqo-
batni kuchaytirib, inflyatsiyani jilovlagan) afzallik jihatlarini namoyon etgan. Bevosita soliqqa tortish qisman 
cheklanib, bilvosita soliqqa tortish hajmi oshirilgan bo‘lsa-da, soliq tushumlarida bevosita soliqlar salmog‘i 
yuqoriligi saqlanib qolmoqda. Bunga asosiy sabab, iqtisodiyotni soliqlar orqali rag‘batlantirish yaxshi yo‘lga 
qo‘yilganligi va bevosita soliqqa tortiladigan daromadlarning o‘sib borayotganligidir. Umuman olganda, rivoj-
langan mamlakatlarning soliq siyosati odatda sarmoyani jalb qilishga yo‘naltirilgan. Bu mamlakatlarda ishlab 
chiqarishni yangi texnologiyalar bilan ta’minlash va zamonaviylashtirish bilan bog‘liq bo‘lgan sarmoya qo‘yilma-
lari soliq imtiyozlari orqali rag‘batlantiriladi.

Bizning nazarimizda, soliqlarning tartibga soluvchilik funksiyasidan ustuvor foydalangan holda mamlakat 
mintaqalari iqtisodiyotida tabiiy resurslarni investitsiyalashda davlat va xususiy mulk egalari manfaatlarini 
maqbullashtirish maqsadga muvofiq bo‘ladi.

maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

